
Abstract 

This study examines the impact of participation in Helsinki's Finnish-Sámi bilingual 
education program on students' linguistic identity development within the Finnish capital 
region. The implementation of Finnish-Sámi bilingual education in Helsinki represents an 
understudied phenomenon within the broader context of Sámi education in Finland. This 
investigation contributes to the scholarly understanding of Sámi language instruction and 
pedagogical approaches in Finland's metropolitan area. Through qualitative analysis of 
semi-structured interviews conducted with nine parents of enrolled students, this research 
explores the significance of Sámi language instruction for families of Sámi heritage residing 
in urban contexts. The study illuminates parental perspectives regarding both the 
administrative aspects of Sámi language education and their observations of their children's 
evolving linguistic identity. This research addresses a critical gap in the literature 
concerning urban Indigenous language education and contributes to our understanding of 
minority language maintenance in non-traditional cultural contexts. 

The findings indicate that Finnish serves as the primary household language for a majority 
of students enrolled in the Finnish-Sámi bilingual program. Parental reports suggest a 
significant positive correlation between program participation and students' linguistic 
identity formation. However, there exists a notable disparity between parental expectations 
regarding Sámi language acquisition and the program's 50% Sámi language instruction 
model. A majority of parents articulated an expectation of comprehensive Sámi language 
proficiency through the bilingual education framework. The data reveals that language 
revitalization serves as the primary motivating factor for enrolment, with the educational 
setting frequently representing students' sole exposure to active Sámi language use. The 
findings emphasize the program's profound cultural significance for participating families, 
for whom Sámi represents an integral component of familial heritage. The study 
demonstrates that over its six-year implementation period, the Sámi language instruction 
initiative has successfully established itself as a sustainable model within Helsinki's 
metropolitan bilingual education framework. This successful integration suggests the 
program's potential as a replicable model for urban Indigenous language education 
initiatives. 

Keywords: 
Urban Sámi, Urban Indigenous Education, Cultural Education, Decolonial Education, 
Indigenous Language Teaching, Cultural Revitalization, Minority Education, Multicultural 
Education, Arctic Indigenous Peoples, Sámi Pedagogy, Land-Based Education 

Čoahkkáigeassu 

Sámegiela sajádat lea guhká leamaš heittot 
Suoma servodagas, mii lea váikkuhan 
sápmelaččaid giellamolsašuddamii. 
Servodatlaš dili dihte sámegiela sajádat 
Suoma skuvllainge lea leamaš surgat, ja dat 
lea heajudan sámegielat oahpahusa 
lágideami ja ovdánahttima. Čuovvumuš 
sámegiela sajádagas lea sámeohppiid 
heterogenalaš gielladuogážat otná beaivve 
skuvllain. Oassi sámeohppiin leat 
guovttegielagat, ja sii máhttet sihke 
suomagiela ahte sámegiela, oassi máhttet 
unnán sámegiela ja oassi eai máhte sámástit 
muhto sis lea bisson sámi identitehta. 
Guovttegielatvuođa dutkiid dutkanbohtosat 
čájehit, ahte stuorimus oasi eamiálbmogiid 
oahpahusas galggašii addit sin eatnigillii, 
vai guovttegielatvuohta ii livčče dušše okta 
áigodat eamiálbmogiid giellamolsuma 
ovdáneamis. (Aikio-Puoskari 2007: 82 –
83.) 

Sápmelaččat leat leamaš áiggiid čađa 
guovtte- dahje máŋggagielagat, ja sii 
máhttet sámegiela lassin orrunriikka dahje 
ránnjáriika gielaid. Otná beaivve dušše 
oassi sápmelaččain geavaha sámegiela 
beaivválaččat eatnigiellan, ja sámiid 
ruovttuguovllus lea lunddoleabbo sámástit 
go gávpogiin. Sohkabuolva, mii lea massán 
giela, háliida, ahte sin mánát oahpašedje 
sámegiela, ja váhnemat bidjet 
vuordámušaid ja gáibádusaid skuvllaide 
giellaoahppamii. (Seurujärvi-Kari 2012: 
19.) Nuppi buolvva sápmelaččat leat 
bajásšaddan gávpogis, ja Helssega 
sámeluohká ohppiin leat máŋgasat riegádan 
oaivegávpotguovllus. Oaivegávpotguovllu 
unna mánážiid váhnemat leat aktiivvalaččat 
leamaš mielde árrabajásgeassima ja 
oahpahusa lágideami nuppástusain 
(Länsman 2008: 8, 39–40).  

Aikio (2016: 33–34) raporta rahpá 
sámegiela sajádaga dálá skuvlamáilmmis. 
Sápmelaččat orrot viiddes guovlluin, ja 
sámástanbirrasat leat unnán. Aikio 

dutkamušat čájehit, ahte mánát, geat šaddet 
gávpogiin, eai oahpa sámegiela 
eatnigiellan, vaikko bearrašis 
hubmojuvvošiige sámegiella. Giellabeasit 
ja sámeluohkát leat álggahuvvon máŋgga 
gávpogis, muhto sámegiela sirdin eatnigiela 
dássái lea váttis suomagielat máilmmis. 
Moatti oahppodiimmus vahkus eai nagot 
ovddidit sámegiela máhtu nu olu go livččii 
dárbu. Sámegillii galggašii oahpahit nu olu 
skuvlafágaid go vejolaš, vai giellabeasis 
oahpahuvvon giellamáhttu ii jávkkaše. 
Sámegiela ealáskahttin skuvlamáilmmis lea 
pedagogalaččat váttis go sámeohppiid 
gielalaš dásit leat nu heterogenalaččat. 
Árbevirolaš eatnigieloahpahusa
oahpahanvuogit, materiálat ja sisdoalut eai 
heive dála sámegielat oahpahusa dárbbuide. 
Eatnigieloahpahusa ulbmilin galggašii leat 
ohppiid giellageavaheami ovddideapmi ja 
lasiheapmi. Suoma skuvllain sámeoahppit 
leat guovttegielagat dasgo suomagiella lea 
dábálaččat gievrrat go sámegiella dahje 
oahppit leat čađat suomagielagat. Suoma 
skuvllat galggaše fállat sámeohppiide 
diđolaččat saji ja dili sámástit skuvla 
árgabeaivvis, vai sámegiela ealáskahttin 
ollašuvvá ja sámegiela sadji ovdána. Riikka 
váldogiella lea váikkuhan nu olu dála 
ohppiid sámegillii ja sániide, ahte ohppiin 
leat hástalusat ovdamearkka dihte 
gulahallat gaskaneaset nuppi riikka 
sámeohppiiguin. (Aikio 2016: 33–34.)  

Sámegielat oahpahusa ii doarjjo 
seammalágan láhka go árrabajásgeassima. 
Árrabajásgeassinláhka doarju
árrabajásgeassima oppa Suomas sámegillii 
sámemánáide, geat leat eatnigielagat. 
Sámegielat oahpahussii gustovaš láhka 
mearrida, ahte oahpahus, mii dáhpáhuvvá 
Sámis – sápmelaččaid ruovttuguovllus, 
galgá addit váldooasi oahpahusas sámegillii 
ohppiide, geat leat eatnigielagat. Sámegielat 
oahpahusa dilli lea eahpedásseárvvus Sámi 
ja eará Suoma guovlluid gaskkas. Sámi 
guovllus ruhtadeapmi dorvvasta oahpahusa, 
mii árvvosmahttá gielddaid lágidit ja nannet 
sámegielat oahpahusa. Eará guovlluin 
Suomas leat unnán sámeluohkát, ja okta 

stuorimus sivva dasa lea váttisvuohta 
ruhtadeami fitnemis. (Opetus- ja 
kulttuuriministeriö 2021: 25, 29–31.) 

Skuvlaláhkamearrádusa ollisvuođa 
ođasmahttin vuođđoláhkii fertešii dahkat 
ođđasit, vai dat dorvvasta vejolašvuođa 
sámemánáide oahppat ja lohkat sámegielaid 
olggobealde Sámi. Suoma Sámedikki 
mielde 2022 jagis 65 proseanta sámemánáin 
orro Sámi olggobealde. Dan ferte váldit 
vuhtii sámegielat oahpahusa lágideamis, ja 
sámegielaid ja sámegielat oahpahus fertešii 
leat bissovaš oassi Suoma 
oahpahusfálaldagas. Sámegielat oahpahusa 
ulbmilin lea stáđásmuhttit saji Suoma 
skuvllain ja servodagas. (Opetus- ja 
kulttuuriministeriö 2021: 25, 29–31.) Buot 
sámemánáin ja nuorain leat vuoigatvuođat 
iežaset gillii beroškeahttá sin orrunsajis. 
Koloniserema boađusin sápmelaččat leat 
massán oasi iežaset gielas ja kultuvrras. 
Sámegielat oahpahus ja sámeluohkát 
doibmet Suoma skuvllaid vuolde ja 
oarjemáilmmi skuvlakultuvrra vieruin. 
Oahppanbiras ollá luohkkálanja 
olggobeallái, ja sámevuohta galggašii leat 
oidnosis miehtá skuvlla, vai sámekultuvra 
ja árbevierut leat árvvus adnon ja seilot 
boahtteáigái. (Keskitalo, Määttä & 
Uusiautti 2013.) Ođđa sohkabuolvva 
oahppit leat bajásšaddan gávpogiin, ja sii 
leat leamaš unnán dahkamušas sámi 
árbevieruin dan geažil. Gean 
ovddasvástádus lea sirdit ja oahpahit 
árbevieruid sámeohppiide: Suoma 
skuvllaid, Suoma stáhta vai 
sámeoahpaheddjiid? 

Helsset lea guhká gohčoduvvon Suoma 
stuorimus sámi gillin, muhto oahpahusa 
lágideamis leat leamaš olu hástalusat. 
Statistihka mielde Helssegis ja dan 
ránnjágielddain orrot sullii 1000 
sápmelačča, muhto dárkilat meari lea váttis 
lohkat daningo buot sápmelaččat eai 
meroštala iežaset sápmelažžan áššegirjjiide 
dahje eai rievdat orrunsaji virggálažžan 
oaivegávpotguovlluide. (Länsman 2008.)  

Helssega gávpogis leat iešguđetlágan 
giellaprográmmat ja fitnut, ja gávpoga 
ulbmilin lea ovdánahttit guovttegielagiid. 
Helssega oahppoplána mielde skuvla galgá 
fuomášit sápmelaččaid sajádaga 
eamiálbmogin ja doarjut sámeohppiid 
vejolašvuođa oamastit sápmelaš 
kulturárbbi. Oahppi galgá stivret ja 
árvvosmahttit sámegieloahpahusa. 
Guovttegielat suoma-sámegiela oahpahusa 
ulbmilin lea buorre sámegielmáhttu ja 
gievra kulturidentitehta. Stuorit oassi 
oahpahusas lea davvisámegillii. (Helssega 
oahppoplána.) 

Helssegis Pasila vuođđoskuvla suoma-
sámeluohkká lea doaibman 2018 čavčča 
rájes. Ovdalgo luohkká álggahuvvui, ledje 
City-Sámit -searvvi olbmot ja sámemánáid 
váhnemat bargan ollu ja garrasit oažžun 
dihtii sámeluohká. Suoma-sámeluohkká lei 
pilohttafidnu, ja dan ulbmilin lei álggos 
bistit golbma jagi. Fidnu oaččui lasseáiggi 
guokte jagi. Čakčat 2021 fidnu oaččui 
viđajahkásaš ruhtadeami. Giđđat 2023 
skuvlla ráđđehus evttohii lágidit oahpahusa 
nuoraidskuvllas, ja čakčat 2024 álggii 
čihččet luohkká Helssegii. 

Pasila vuođđoskuvllas sáhttá studeret 
viiddes suoma-sámegielat oahpahusa, mii 
mearkkaša dan, ahte unnimusat bealli 
oahpahusas lea davvisámegillii ja nubbi 
bealli oahpahusas lea suomagillii fárrolága 
suomaluohkáiguin. Sámeluohkás oahppit 
studerejit ovttas vuosttaš ceahkis gitta guđát 
ceahkkái, ja oahpahus ollašuvvá 
ovttastuvvon luohkkáoahpahusain. 
Suomaluohkás oahpahus fas lea lágiduvvon 
ahkedásiid vuođul. Sámeluohká joavkku 
sturrodaga minima lea vihtta oahppi ja 
máksima 24 oahppi. Pasila vuođđoskuvla 
oažžu lasseresurssaid oahpahusa 
ollašuhttimii. Dat guoská materiálaide nugo 
girjjiide ja sámegielat oahpaheaddji 
bálkágoluide. Guovttegielat suoma-
sámegielat oahpahussii sáhttet oassálastit 
sámeoahppit ja oahppit, geat leat 
beroštuvvan sámegielas. Mánáidskuvllas 
eai leat giellaiskosat sámegielas. 

Pasila sámeluohkás leat mielde 
máŋggalágan bearrašat, geain leat 
iešguđetlágan giella- ja kulturduogážat. 
Luohkás leat mielde maiddái bearrašat, geat 
leat háliidan iežaset mánáid sámeluohkkái, 
vaikko sis ii leat gielladuogáš. Oahppojagis 
2023–2024 luohkás vázzet oktiibuot 14 
sámeoahppi vuosttaš ceahkis gitta guđat 
ceahkkái. Jearahallamiid vuođul sáhttá 
lohkat, ahte badjel bealis luohká bearrašiin 
ruovttugiellan lea suomagiella. Ovtta 
goalmmát oasis lea ruovttugiellan 
davvisámegiella, ja okta bearrašiin lea 
guovttegielat, ja sii hupmet ruovttus 
davvisámegiela ja suomagiela. 
Muhtumiidda sámeluohkká lea áidna báiki, 
mii doarju oahppi sámegiela ja kultuvrra 
identitehta huksemis. Váhnemiin vuhtto, 
ahte sii leat čatnasan sámegielat 
oahpahussii. Bearrašat leat dahkan válljema 
diđolaččat, go sii leat almmuhan mánáid 
suoma-sámeluohkkái.  

Ohppiid eatnigielas jearadettiin váhnemat 
vástidit, ahte mánát meroštallet sin 
eatnigiella leat juogo suomagiella dahje sii 
leat guovtte- dahje máŋggagielagat. Oktage 
oahppi ii meroštallan iežas sámegielagin. 
Dat mearkkaša dan, ahte vaikko muhtun 
oahppit hupmet ruovttugiellan suomagiela, 
sii goittotge dovdet, ahte leat 
guovttegielagat. Nugo Baker (2001: 15, 19–
22) lea čállán,  guovttegielatvuođa lea váttis
meroštallat. Guovttegielat suoma-
sámeluohká oahppit leat ovdamearkan das, 
ahte giellamáhttu ja giellaidentitehta ii 
boađe dušše eanemusat hubmojuvvon 
gielas dahje eatnigielas. Muhtun oahppit 
dovdet, ahte sii leat guovttegielagat, vaikko 
ruovttugiella leage suomagiella ja 
skuvlagiella sámegiella. Dat mearkkaša, 
ahte giellamáhtus lea viiddes 
mearkkašupmi. Dan dáfus sámegielat 
oahpahus lea lihkostuvvan ealáskahttit 
sámegiela sajádaga oaivegávpotguovllus. 

Oaivegávpotguovllu sámegielat oahpahusa 
okta givrodat lea skuvlla 
máŋggakultuvrralašvuohta dan sivas go 
skuvllas leat oktiibuot sullii 40 eará giela. 
Pasila vuođđoskuvllas 

máŋggakultuvrralašvuohta lea positiivvalaš 
ášši. Skuvla addá sámeluohkkái, mii lea 
okta skuvlla minoritehta joavkkuin, 
vejolašvuođa geavahit iežas giela ja čájehit 
kultuvrra máŋggabealálaččat skuvlla 
árgabeaivvis. Suoma-sámeluohká 
sámeoahppit leat rápmásat sihke 
sámeluohkás, sámegielas ja sámevuođas. 
Váhnemiid mielde Helssega sámeluohkká 
lea gievrudan ohppiid giellaidentitehta ja 
bajásdoallan sámegiela ja kultuvrra. 
Váhnemat oidnet, ahte sámeluohkká 
ovttastahttá ohppiid ja bearrašiid sin 
sogaide ja ealáskahttá áitatvuloš giela. 
Rasmussen (2013: 36) čilge, ahte 
gielaealáskahttimis lea sáhka “dahkat 
sámegiela eanet ealli giellan – sihke bossut 
heakka sámegillii dain guovlluin, gos dat 
lea jávkan dahje jávkamin, oahpahit 
sámegiela daidda, geat eai máhte ja váldit 
sámegiela atnui ođđa giellašiljuin dego 
mánáidgárddis ja skuvllas.” Váhnemat 
muitalitge, ahte lullin lea váddásit doalahit 
ohppiid giellačehppodaga go Sámis ja ahte 
ruovttut dárbbašit veahki ja doarjaga 
sámegiela ovddideapmái. Bearrašat dollet 
sámeluohká árvvus. Luohkká lea nannen 
ohppiid sámegiela sajádaga ja oahpahan 
sámástit lulli-Suomasge. 
Oaivegávpotguovllu sámegiela ja 
sámeluohká oahppit leat oahpásmuvvan 
gaskaneaset, ja sii leat ovttas šaddan unna 
sámeservošiin. Sámeoahppit leat gielalaččat 
goittotge nu iešguđetlágan dásiin, ahte sii 
eai sámás gaskaneaset skuvllas. 

Váhnemiid mielas Pasila suoma-
sámeluohká uhkki lea, ahte sámeluohkás 
leat suomagielat sadjásaččat, geat eai máhte 
sámegiela. Go lea sáhka unnitlogugielas, 
gielladiđolaš oahpahus lea guovddážis giela 
oahpadettiin. SáMOS–prošeakta deattuha, 
ahte sámeluohkká fertešii fállat ohppiide 
saji ja áiggi, gos oahppit sáhttet diđolaččat 
sámástit. Jos sámegiela oahpaha 
suomagielat sadjásaš, dalle oahppit eai 
beasa geavahit sámegiela ollege. (Pasanen, 
Päiviö, Bals Baal, Mikkelsen 2022: 13, 19.)  
Nubbi uhkki Helssega suoma-
sámeluohkkái lea, ahte lea váttis gávdnat 

sámegielat oahpaheddjiid. Sámegielat 
luohkkáoahpaheaddjit leat unnán, ja 
Suomas leage stuora dárbu 
sámeoahpaheddjiid skuvlejupmái, dasgo 
badjel 40 proseantta sámegielat 
luohkkáoahpaheaddjiin barget almma 
oahpaheaddji gelbbolašvuođa. Sámegielat 
fágaoahpaheddjiide lea stuorimus dárbu, 
muhto maiddái erenoamášoahpaheaddjit 
váilot. Vai sámegielat oahpahus ollašuvašii, 
fertešii oahpaheddjiid skuvlejupmi lassánit 
ja ovddiduvvot Suomas, nu ahte dat 
vástidivččii dárbbuide. (Opetus- ja 
kulttuuriministeriö 2021: 25, 55–56.) 

Helsset lea guhkkin eret Sámis, nu ahte 
oahpaheaddjit barget gávpotguovlluin okto. 
Sin dorvofierbmi lea davvin, gos leat 
eambbo sámeluohkát, ja skuvllat doibmet 
sámekultuvrra siste. Oktavuođa lea váttis 
doallat oahpaheddjiid gaskka, go lea 
muđuige ollu bargu. Lulli-Suomas 
sámeoahpaheaddjit dárbbašit doarjaga nana 
giellaguovllus Sámis, muhto sáhttetgo 
sámeoahpaheaddjit lullin addit juoidá 
oahpaheddjiide Sápmái?  

Go hubmojuvvo giela birra, mii lea jávkan 
máŋgga bearrašis, hupmet 
gielaealáskahttima ja vuordámušaid birra, 
mat gusket giellaoahppamii. 
Giellaoahppamii leat alla vuordámušat, ja 
dat lea váibmoášši máŋgga váhnemii. Giella 
lea sámi identitehtas dehálaš oassi, vaikko 
dan livččiige massán. Giella, man oahppit 
ohppet skuvllas, lea goittotge hui earálágan 
go árgabeaivválaš giella. (Helander 2016: 
113–115.) Helssega sámeohppiid váhnemat 
leatge namuhan, ahte vuordámušat sin 
mánáid giellaoahppamii leat alla dásis ja sin 
mánát leat sámegielat oahpahusas 
namalassii giellaealáskahttima dihte. 
Earálágan dáhpáhusat ja doaimmat, main 
suoma-sámeluohká oahppit besset leahkit 
eará sámegielat oahppiiguin, dorjot ja 
nannejit ohppiid giellaidentitehta. Mu 
dutkamuša mielde suoma-sámeluohká 
vázzin lea dorjon ohppiid identitehta. Jos 
jurddaša sámeohppiid davvin ja lulde, de 
leat ohppiin sierralágan giellabirrasat, main 
sii ellet. Sámeguovllu olggobealde 

giellabirrasa lea ferten hukset, iige sámi 
kultuvra leat oidnosis mánáid birrasis 
seamma láhkái lulde go davvin. 
Sámemánáid eallin lulde lea máŋgga láhkái 
hui earálágan, ja sin sámeidentitehta huksen 
gáibida diđolaš doaimmaid. Oktavuođat 
Sápmái mearkkašit oktavuođaid báikkiide, 
sogaide, gillii ja kultuvrii. 
Oaivegávpotguovllus orrot sihke 
sápmelaččat, geat máhttet sámegiela, ja 
sápmelaččat, geat eai máhte sámegiela. 
Helssega sáme-suomaluohkká lea buktán 
ođđa vejolašvuođa bearrašiidda váldit 
sámegiela diđolaččat ruovttoluotta ja álgit 
aktiivvalaččat geavahit iežas passiiva 
giellamáhtu mánáiguin. Daidda 
bearrašiidda ja ohppiide, geain sámegiella 
lea ruovttugiellan, galggašii fállat 
iešguđetlágan doaimmaid giellaoahppamii.  

Helsset lea vuosttaš gávpot lulli-Suomas, 
mii lea lágidan sámegielat oahpahusa. Jagis 
2019 Pasila vuođđoskuvlla sámeluohkká 
lea ožžon Sámedikkis bálkkašumi 
sámegiela bálvalusain ja sámegiela 
ovddideamis. (Sámediggi 2019.) Dan dáfus 
oahpahus ja dan lágideapmi leat 
lihkostuvvan bures, ja dat mearkkašit ollu 
sámegielat oahpahusa boahtteáigái. 
Sámegielat oahpahusa lágideamis galggašii 
juohkit eambbo dieđuid earáge guovlluide 
Suomas, vai sámegielat oahpahusa buorit 
bealit begget miehtá Suoma ja sámegielat 
oahpahusa lágidemiin livččii oktasaš 
ulbmil. 

Čakčat 2024 Helssegis lágiduvvui vuosttaš 
geardde sámegielat oahpahus čihččet 
luohkás. Oahpahusas lea 25 proseantta 
davvisámegillii. Oahpahus ollašuhtto 
áigodagaid mielde, mii addá dihtolágan 
friddjavuođa sámegielat oahpahussii ja dan 
ordnemii. Leage áigi fas geahččalit hukset 
juoidá ođđasiid. Boahtte čavčča gávpot fállá 
vuosttaš háve davvisámegiela válljenfágan. 
Dat addá áibbas ođđalágan vejolašvuođa 
buohkaide sámegiela studeremii Helssega 
skuvlamáilmmis. Juohke sámegielhubmi 
lea dehálaš sámegiela ealáskahttima ektui, 
ja seammás diehtu sámegielat ja sámegiela 
oahpahusas beaggá ovddosguvlui Suoma 

oaivegávpotguovllus. Pasila suoma-
sámeluohkká lea ovdamearka eará 
gielddaide das, ahte sámegielat oahpahus 
lihkostuvvá, go beare gávdno doarvái 
dáhttu ja hállu. Lea sáhka árvovuođus.      ♦ 

